
Forord 9

FORORD

For fyrste gong på svært lenge blir det gitt ut 
ein større vitskapleg publikasjon om Valdres 
i eldre tid. Det meste av litteraturen om den 

eldre historia vart skrive for nærmare 80 år sidan. 
Valdres Bygdeboknemnd publiserte frå 1950-talet 
artiklar om jernalder, folkevandringstid, vikingtid 
og mellomalder, om tema som handel, husdyrhald, 
tingordning og kyrkjeliv, og på 1960-talet utførte 
arkeolog Wencke Slomann utgraving og kartleg-
ging i Gardbergfeltet i Vestre Slidre.

I nyare tid har det vorte utført prøver og analy-
ser frå mellomalderkyrkjene, ein har rydda gamle 
ferdselsvegar – og det er skrive ein handfull arti-
klar, rapportar og bøker. Ei større samling med 
vitskaplege tekstar har derimot late vente på seg. 
Heilt til no.

Interessa for norsk jernalder, vikingtid og mel-
lomalder er stor. Også i utlandet. Dei siste 20 åra 
har fagfolk gjennomført utgravingar fleire stader 
i Noreg – og dei har jobba med tema og lagt nye 
perspektiv til grunn for forskinga si, tema og per-
spektiv med overføringsverdi til Valdres.

Sjølv om det har vore forska lite i Valdres, er 
landskapet som forfedrane våre levde i, langt på 
veg det same. Vi lever i dei same strukturane som 
vart skapte for over tusen år sidan. På tur i skogen 
eller på veg til jobb følgjer vi gamle reksler, eller vi 
passerer ein gravhaug, ei kyrkje eller ei borg. Dei 
gamle praksisane sit òg i hendene – hjå dei som 
ringer til messe eller gravferd. Dei immaterielle 
kulturtradisjonane er sterke i Valdres, og gjennom 
handverket og stølinga lever dei i og med oss.

Denne publikasjonen er resultatet av eit semi-
nar som vart gjennomført på Valdres Folkemu-
seum i 2023. Bakgrunnen var markeringa av krist-
ninga i Valdres, som ifølgje Snorre skjedde i 1023. 
Til seminaret hadde Valdresmusea invitert sju av 
dei fremste forskarane i landet til foredrag om 
tingordning, militær organisering, stormenn før 
kristninga, handel og økonomisk vekst, og fram-
veksten av ein kyrkjestruktur og ein ny religion.

Seminaret var vellukka, og i etterkant vart det 
bestemt å jobbe vidare med foredraga. Sidan tok 
det eine det andre, og gjennom prosessen vart det 
knadd og elta fram nye perspektiv og ny kunnskap. 
Ein foredragshaldar trekte seg, ein annan forfat-
tar kom til. Artiklane vart vurderte av eksterne 
fagfellar, og etter kvart kom Museumsforlaget og 
ein dyktig fagredaktør på plass.

Boka du held i heldene, er eit verdifullt bidrag 
til å forstå den eldre historia til Valdres. Ho hadde 
ikkje vorte til utan innsatsen til dei dyktige for-
fattarane. Ein stor takk til Jan Henning Larsen, Jan 
Brendalsmo, Kjetil Loftsgarden, Lars Pilø, Nina 
Sofie Hildre, Bjørn Bandlien og Marie Ødegaard 
for flotte bidrag. Ein særleg takk til fagredaktør 
Thomas Karlberg Kjær, som har vore ein dyktig, 
kritisk lesar, og takk til dei flinke folka i Museums-
forlaget for godt samarbeid og resultat. Ein takk 
går òg til Frode Rolandsgard, som saman med 
underteikna dreiv fram initiativet om bok i 2023.

Ole Aastad Bråten
Direktør, Valdresmusea

